
«ШЫ» КОНЦЕПТЫР КIЫЩОКЪУЭ АЛИМ И УСЫГЪЭМ КЪЫЗЭРЫХЭЩЫР

ЛIуп Радимэ Суфьян ипхъу, Бэрбэч Хь.М. и цIэр зезыхьэ Къэбэрдей-Балъкъэр къэрал 

Иджырей бзэщIэныгъэм и унэтIыныгъэ нэхъ зызыужьхэм ящыщщ 
лингвокультурологиер. Абы къыхэкIкIэ иужьрей лъэхъэнэм концептхэм гулъытэ хэха 
хуащI хабзэщ, бзэщIэныгъэлIхэм къэхутэныгъэ щхьэхуэхэр трагъэпсыхь хъуащ. Мы 
статьяр КIыщокъуэ Алим и усыгъэм «шы» концептыр зэрыщызэфIэувам, къалэну 
щигъэзащIэхэм, зэрызыщиужьам теухуаш. КIыщокъуэм и усыгъэри и прозэри шым 
и образым нэхъыбэ дыдэрэ узыщрихьэлIэ художественнэ дунейщ. Абы къыхэщ «шы» 
концептыр зы къэхутэныгъэм и кIуэцIкIэ къыпхузэщIэмыкъуэн хуэдизу куущ, и 
гъунапкъэхэр убзыхугъуейуэ зыубгъуащ. Ди статьям къриубыдэу «шы» концептым 
и купщIэр (ядро) зэрызэхэлъымрэ ар къэзухъуреихь пкъыгъуэхэмрэ («периферийная 
зона») къэтхутащ, абы художественнэ контекстым щыхэтым деж щхьэхуэныгъэу 
щигъуэтхэм, зэрызихъуэжхэм дыкIэлъыплъащ. Къэхутэныгъэм кърикIуахэр къэбэрдей-
шэрджэсыбзэр зыджхэм, лингвокультурологием и унэтIыныгъэм тету къэхутэныгъэ 
езыгъэкIуэкI щIэныгъэлIхэм яхуэщхьэпэнущ.

Зэрыгъуэзэн псалъэхэр: концепт, линвгокультурологие, шы, купщIэ, мыхьэнэ, 
усыгъэ, художественнэ образ, нэщэнэ.

Зэманыр кIуэхукIэ, бзэм зиужьыхукIэ, ар зэрадж Iэмалхэмрэ щIэныгъэлIхэм 
къагъэсэбэп бгъэдыхьэкIэхэмрэ захъуэж зэпытщ. Ар, езы бзэм и зыужьыкIэм 
и мызакъуэу, цIыхур зыхэпсэукI лъэхъэнэмрэ жылагъуэ зэхэтыкIэмрэ епхащ. 
Иужьрей илъэс тIощIым къриубыдэу адыгэ бзэщIэныгъэм къыхыхьа лэжьыгъэхэм 
уриплъэмэ, щIэныгъэлIхэр нэхъ дэзыхьэх унэтIыныгъэхэр наIуэ мэхъу. Абыхэм 
ящыщщ лингвокультурологиер. Псалъэм папщIэ, «гу» [Бижева 1997; Бижева 
2000; Бижева 2002; Цримова 2003], «насып» [Унарокова, Унарокова 2012], 
«псэ» [Токмакова 2016], «цIыхубз» [Черкесова 2018] концептхэм къэхутэныгъэ 
щхьэхуэхэр тегъэпсыхьауэ урохьэлIэ.

Адыгэм и гъащIэм увыпIэ ин щиубыду, абы и дуней лъагъукIэр къыхэщу, ауэ 
нобэр къыздэсым щIэныгъэлIхэм я гулъытэ хунэмысауэ къанэхэм ящыщщ «шы» 
концептыр. Дызэрыщыгъуазэщи, шыр адыгэлIым и ныбжьэгъу пэжщ, цIыхум 
пищIу фIыуэ елъагъу, пщIэшхуэ хуещI, адыгэм дежкIэ шыфIыр уасэншэ фIыгъуэщ. 
Апхуэдэу щыщыткIэ, адыгэбзэхэри (адыгеибзэмрэ къэбэрдей-шэрджэсыбзэмрэ) 
шымрэ шы зехуэнымрэ ехьэлIа лексикэкIэ къулейщ.

Шым и образыр адыгэ усакIуэ, тхакIуэхэм я тхыгъэхэм, гъэщIэгъуэным 
къыщымынэу, къалэн зэхуэмыдэхэри щагъэзащIэу къыхощ. Языныкъуэхэм деж ар 
образ къудейкъым, атIэ лъэпкъ нэщэнэщ, лъэпкъ зэхэщIыкI-гупсысэр зыгъэнахуэ 
концептщ. Апхуэдэ щапхъэхэр КIыщокъуэ Алим и творчествэм щыкуэдщ, ауэ дэ 
щхьэхуэу дыкъызытеувыIэнур усыгъэрщ, сыту жыпIэмэ усыгъэм деж образыр 
символым хуокIуэ (е усакIуэм хуешэ), лъэпкъ гупсысэр нэхъыбэу зыщIешэ, 
нэгъуэщIу жыпIэмэ – концепту хоувэ.

ЩIэныгъэлI зэхуэмыдэхэм (Карасик В.И. (1996, 2005), Степанов Ю.С. (1997; 
2004), Лихачев Д.С. (2005), Красавский Н.А. (2001), Acкoльдoв-Aлeкceeв C.A. 
(1997), Кубрякова Е.С. (1996), Залевская А.А. (2001), н.ку.) концептыр зищIысыр, а 
терминым и мыхьэнэр зэтемыхуэу ягъэнахуэ. Псоми я еплъыкIэр зэхэплъхьэжмэ, 

концептыр – лъэпкъ гупсысэрэ субъект щхьэхуэм и дуней лъагъукIэрэ щызэщIэлъ 
пкъыгъуэ, образ, нэщэнэ (символ) гуэрщ. Псалъэм папщIэ, «шы» псалъэм и 
мыхьэнэр (семантикэр), а лексемэм къигъэлъагъуэр бзэ псоми щызэтохуэ, ауэ 
шым адыгэм и гъащIэм щиубыд увыпIэр, абы кIэлъызэрахьэ хабзэхэр, адыгэлIым 
адыгэшыр зэрилъытэр адрей бзэ щэнхабзэхэм (лингвокультурэхэм) къащхьэщокI. 
НэгъуэщIу жыпIэмэ, концептым, псалъэм и мыхьэнэм нэмыщI, абы къигъэлъагъуэ 
объектыр, предметыр, щытыкIэр лъэпкъ гупсысэкIэ хэхам къызэритIасэр хэпщащ – 
«ментальность» -кIэ зэджэр зэрыхэлъымщ и фIыщIэкIэ. Зы концептым лъэпкъым 
и бзэри, хабзэри, щэнхабзэри, лъэпкъ зэхэщIыкIри къызэщIеубыдэф. Концептхэр 
зэгъэуIуауэ къапщтэмэ, «концептосфера» (терминыр Лихачев Д.С. къыхилъхьащ) 
къагъэхъу, абы щыгъуэми «лъэпкъыбзэм и концептосферэм зэрызиубгъунур абы и 
щэнхабзэм – литературэм, IуэрыIуатэм, щIэныгъэм, гъуазджэм – и зыужьыныгъэм 
куэдкIэ елъытащ» [Лихачев 2005: 153]. 

Зы концептым зызымыхъуэж мыхьэнэ щхьэхуэ иIэу, къызэщIиубыдэ 
пкъыгъуэхэм я бжыгъэр пыухыкIауэ щыткъым, сыту жыпIэмэ лъэпкъым и гъащIэм, 
бзэм, щэнхабзэм заужьыху, концептым и купщIэр (ядро) нэхъ къызэтенэми, ар 
къэзухъуреихь пкъыгъуэхэм («периферийная зона» жыхуаIэращ зи гугъу тщIыр) 
зэхъуэкIыныгъэ ягъуэт, мэбагъуэ, заубгъу. Апхуэдэуи, концептым и мыхьэнэмрэ 
и ухуэкIэмрэ ар къыщагъэсэбэп контекстми куэдкIэ елъытащ. ИщхьэкIи 
къызэрыхэдгъэщащи, усыгъэм деж ар художественнэ образым, символым хуокIуэ 
е художественнэ образыр, символыр езы концептым щыхуэокIуэ къохъур.

Концептыр зы лексемэ закъуэкIэ къэгъэлъэгъуа хъуми (псалъэм папщIэ, «шы») 
абы нэгъуэщI лексемэхэмкIэ къэгъэлъэгъуа концепт куэдым пыщIэныгъэ яхуиIэщ. 
Къапщтэмэ, «шы» концептыр щыбджкIэ къэппщытэн щыхъукIэ, ар зыпыщIа 
нэгъуэщI концептхэри («шу», «шу гъусэ», «шу гъуэгу», «шыгу», «шыбэ», «шэщ», 
«шыхъуэ», «шыбз», н.) Iуэхум къыхэлъытапхъэщ, сыту жыпIэмэ езы концептыр 
щызыгъэIэр абы къегъэщIылIа гурыIуэгъуэхэмрэ (понятие) концептхэмрэщ.

«Шы» концептым и ухуэкIэр графикэкIэ мыпхуэдэу къэбгъэлъагъуэ хъунущ:

ЛIуп Р.С. «Шы» концептыр КIыщокъуэ Алим и усыгъэм къызэрыхэщыр

Мыбдежым къызэрыщыгъэлъэгъуащи, концептым и купщIэр (ядро) абы 
и мыхьэнэ къудейм къигъэщIыркъым, атIэ ар лъэпкъ зэхэщIыкIкIи псыхьащ. 
Къэбэрдей-шэрджэсыбзэм «шы» концептым «лошадь, конь» мыхьэнэ зэриIэм 
къыдэкIуэу, лъэпкъ нэщэнэкIэ гъэнщIа пкъыгъуэ куэд пкърылъщ: шыр зыщыщ 
лъэпкъыр, къэзыгъэхъуа лIакъуэр (бэчкъаныш, трамэш, жэращты, къундет); 
и плъыфэкIэ зыхуэдэр (брул, джэмыдэ, къарэ), хъугъэ-бзыгъэкIэ, щIэжьей 
къыщIэхъуэн и IуэхукIэ зэрыщытыр (хакIуэ, шыбз, алащэ); шы зехуэным епха 
цIыхухэр (шу, шыхъуэ, шыбзыхъуэ), Iуэхугъуэхэр (дамыгъэтедзэ, шыхэгъэпщ, 
шыгъэджэгу); шыхэр щаIыгъ псэуалъэхэр (шэщ), н. 

Дэтхэнэ адыгэми шыр ныбжьэгъуфIым пещI, «шы» псалъэр зэрызэхихыу, абы 
эпитет зэхуэмыдэ куэд къыпигъэувэфынущ: жэр (шы жэр), фIы (шыфI), дэгъуэ 
(шы дэгъуэ), бэлыхь (шы бэлыхь), нэгъуэщIхэри. А псори «шы» концептым 
хохьэ – и купщIэм (ядро) пэмыгъунэгъу дыдэми, ар къэзухъуреихь пкъыгъуэхэщ. 

КIыщокъуэ Алим и усыгъэм мызэ-мытIэу «шы пхъашэм» и образыр къыхощ. 
Абы щыгъуэми ар образ къудейкъым, атIэ концептщ, сыту жыпIэмэ «пхъашэ» 
псалъэм шым и лъэщагъыр зэригъэнахуэм къыдэкIуэу, ар зей лъэпкъым и хьэл-
щэн быдэри къегъэлъагъуэ. АдыгэлIым, бгырысым «пхъашэ» цIэр теIукIауэ 
къогъуэгурыкIуэ, и хахуагъэр, лIыгъэр, жыру псыхьа хьэл-щэныр игъэнаIуэу. 
ЛIыфIым шыфI зэрыхуэщым и щыхьэту, КIыщокъуэм и усыгъэм деж «пхъашэ» 
псалъэр «шы»-м пыту къокIуэ, ауэ ар зэхьэлIар шым и закъуэкъым, атIэ шум 
и шыфэлIыфэри егъэнахуэ. «Шы мыгъасэ», «шы щхьэмыгъазэ» жыIэкIэхэм 
къэбэрдей-шэрджэсыбзэм куэдрэ ущрихьэлIэми, «шы пхъашэ»-р (урыс. «конь 
ретивый») къэзыгъэсэбэпыр зырызыххэщ, КIыщокъуэ А. и тхыгъэхэм деж ар 
концепту – шым и хьэлри, и фIагъхэри игъэлъагъуэу, лъэпкъ нэщэни хэлъу – 
къокIуэ. Псалъэм папщIэ, «Шыхулъагъуэ» усэм дыкъыщоджэ:

ЩIыгум дытетхэм дгъэщIагъуэу,
Хэт и лъэужьу ар хъуа?
Дахэ гъэгуфIэу шы пхъашэр*

Уэгум щызежэу фIэфIа? [КIыщокъуэ 2004: 55]

«Шы» концептым и купщIэр къэзухъуреихь гурыIуэгъуэхэм («периферийная 
зона»-м итхэм) ящыщщ «шу»-р. «Шу» псалъэм «шым тес цIыху (лIы, зауэлI…)» 
мыхьэнэ иIэщ. ЗэрыгурыIуэгъуэщи, шы щымыIэмэ, шу щыIэнукъым, абыкIи «шы» 
концептым «шу»-р гуэхыпIэ имыIэу епхащ. КIыщокъуэ Алим и усыгъэм «шы»-
мрэ «шу»-мрэ усакIуэм абыхэм къахуихь «пхъашэ» эпитетымкIи щызэпхащ. «Шу 
пхъашэ» псалъэ зэпхам усэ зыбжанэм ущрохьэлIэ:

«Шыхулъагъуэ» усэм:
Хэт и шу пхъашэм и лъагъуэу,
Шы кIэбдзкIэ уэгур итхъуа? [КIыщокъуэ 2004: 55]

«ЗэныбжьэгъуитI» усэм:
Зауаем зауэлIу
Шу пхъашэу хэтар,
Биишэ техуауэ,
ЛъэмыкIыу джэлаи. [КIыщокъуэ 2004: 66]

КIыщокъуэ А. и усыгъэм шум, нэхъ зыубгъуауэ къапщтэмэ, адыгэлIым и 
хьэл-щэныр псалъэжьым хуэкIуэ жыIэгъуэ-IущыгъэкIэ къыщыгъэлъэгъуащ. 
«Шу напэ» зыфIища усэ кIэщIым: «Шум и пэ итыр и напэщ» [КIыщокъуэ 2004: 
196], – щыжеIэ усакIуэм. А жыIэгъуэри зи гъащIэр уанэгум щызыхьу щыта 
адыгэлIым и хьэл-щэныр зыгъэнахуэщ, ищхьэкIэ къэдгъэлъэгъуа «шу пхъашэм» 
* Мыбдежми адэкIи къыхэзыгъэщыр дэращ. – ЛI.Р.

семантикэкIэ пэблагъэу. Абыхэм мыхьэнэкIэ ябгъурыбгъэувэ хъунущ «нарт шу», 
«шу пэрыт пажэ», «шу пашэ» жыхуиIэхэри. Мыхэри «шы» концептыр къэзыгъэщI 
пкъыгъуэхэу КIыщокъуэм и усыгъэм къыхощ. «Борэныр бгыщхьэм щыетащ» 
усэм деж дуней къэхъукъащIэ нэхъ гуащIэ дыдэхэм халъытэ борэнымрэ нарт шум 
и хьэл-щэн пхъашэмрэ мыхьэнэкIэ щызэхьэлIащ:

Борэныр бгыщхьэм щыетащ,
Ар лъохъу пыIэпIэу фIэкIуэдам.

<…>
Зэм зеущэхури мэкIуэдыж,
Нарт шум зыпищIми къыкъуоуж [КIыщокъуэ 2004: 64]

«Нарт уэрэд» усэм щыщу илъабжьэкIэ къэтхьыну щапхъэм деж, езы «шы» 
лексемэр текстым хэмыту, адыгэшым и къарур, жагъэр, абы тес адыгэлIым и 
бэшэчагъыр, адыгэлIымрэ адыгэшымрэ зэрызэхуэфащэр къыщыгъэлъэгъуащ. 
Уеблэмэ усакIуэм шум и хахуагъыр апхуэдизкIэ къыхигъэщхьэхукIыным пылъати, 
абы синоним зэхуэхъу плъыфэцIэу тIу (пэрыт, пажэ жыхуиIэхэр) къыхуихьащ:

Лъэхъуу сэ Iэджэм сатожыр –
Шу пэрыт пажэм псыр пожыр [КIыщокъуэ 2004: 95]

Мыбдежым хэт «лъэхъу» псалъэри «шы» концептыр къэзыгъэхъу 
пкъыгъуэхэм, уеблэмэ абы и купщIэм (ядро) нэхъ пэгъунэгъу дыдэхэм ящыщщ, 
сыту жыпIэмэ абы и мыхьэнэр шым къыщынэмыщIауэ, нэгъуэщI псэущхьэм, 
цIыхум е къэхъугъэ гуэрым епхьэлIэ хъуркъым – «лъэхъу» лексемэр зэпхар «шы» 
къудейр аращ. Ар, грамматическэ фащэ зэхуэмыдэхэм иту, КIыщокъуэм и тхыгъэ 
куэдым къыщокIуэ. ИщхьэкIэ къыщыхьа щапхъэм деж «лъэхъу»-р деепричастиеу 
къакIуэмэ, илъабжьэкIэ къэкIуэнухэм – щыглаголщ:

«ЩIэпхъуэжахэр» усэм:
Къарэр бгъэлъэхъумэ, уи шы соку
Жьы щIихумэ, налъэ хиудын? [КIыщокъуэ 2004: 81]

«СыкIуэнт нэхъ псынщIэу» усэм:
СыкIуэнт нэхъ псынщIэу схузэфIэкIым –
Мычэму си шыр согъэлъэхъу. [КIыщокъуэ 2004: 101]

«Усэ гъусэ» усэм:
Сешами, усэр къэмувыIэу
Зытес шы къарэр егъэлъэхъу. [КIыщокъуэ 2004: 180]

Шым и кIуэкIэр зыгъэнахуэ нэгъуэщI зы псалъи КIыщокъуэ А. и усыгъэм 
къыхощ – ар «кIуэр» жыхуиIэрщ. «Дамыгъэ» усэм и иужьрей едзыгъуэм 
дыкъыщоджэ:

Сэ си шыр кIуэру схуэгъэсакъым,
Гъуэгу цIэнтхъуэрыгъуэ схутемыкI. [КIыщокъуэ 2004: 205]

1999 гъэм къыдэкIа «Адыгэбзэ псалъалъэм» «кIуэр» псалъэм и мыхьэнэр 
мыпхуэдэу щыгъэнэхуащ: «КIУЭР мелкий бег, рысь / Шы жэкIэ. ■ ЖримыIэу 
шум зы псалъэ и шы кIуэрыр мес къегъалъэ*. КI.А. ♦ КIуэру кIуэн идти быстро, 
спешить» [Адыгэбзэ псалъалъэ 1999: 350]. Псалъалъэр иджыри зэ щыхьэт 
зэрытехъуэщи, «кIуэр» псалъэр шым ехьэлIащ, абы къыхэкIкIэ «шы» концептыр 
къэзыгъэщI пкъыгъуэ нэхъыщхьэхэм ящыщу къэлъытапхъэщ.
* Мы щапхъэри КIыщокъуэ Алим и усыгъэм щыщщ.

ЛIуп Р.С. «Шы» концептыр КIыщокъуэ Алим и усыгъэм къызэрыхэщыр

«Шы» концептыр къэзыгъэщIу КIыщокъуэ А. и усыгъэм нэхъыбэрэ 
узыщрихьэлIэхэм ящыщщ «лъэрыгъ», «лъэрыгъыпс» псалъэхэри. Мис, усэ 
зэхуэмыдэхэм къыхэтхауэ, щапхъэ зыбжанэ:

«Усэ къарукIэ бийр бгъэсу…» усэм:
Уэ ущышэскIэ шыр ятэм,
Лъапэр лъэрыгъым хуэсшэнт. [КIыщокъуэ 2004:  61]

«ЩIым и макъ» усэм:
Жэманшэрыкъхэм фышэсмэ,
Фи лъэрыгъыпсыр тIыгъынщ. [КIыщокъуэ 2004: 71]

«Лермонтов» усэм:
Уэри шу пашэу ухэтхауэ
Жьгъырууэ къэIур ди лъэрыгъщ. [КIыщокъуэ 2004: 159]

«Бгыщхьэ» усэм:
Сэ зызогъэщIыр уанэ къуапэм,
Лъэрыгъыр лъапэм пызгъэхуауэ. [КIыщокъуэ 2004: 102]

«Лъэрыгъ», «лъэрыгъыпс» псалъэхэри, «лъэхъу»-м хуэдэу, «шы» концептым и 
купщIэм нэхъ пэгъунэгъухэм, езы концептыр къэзыгъэщIхэм ящыщщ.

«Шы» концептым хыхьэ пкъыгъуэхэм ящыщщ шы лъэпкъыгъуэхэм я 
фIэщыгъэхэр. КIыщокъуэ Алим и усыгъэм нэхъыбэрэ пщIэгъуалэр, шагъдийр, 
алъпыр къыхощ. Иужьрейр художественнэ текстым, псом хуэмыдэу усыгъэм 
хозагъэ, сыту жыпIэмэ мыр адыгэ IуэрыIуатэмрэ мифологиемрэ щызэфIэува 
образщ: «АЛЪП миф. сказочный конь, необычайной силы скакун / Шы жэр, 
къаруушхуэ, жагъэшхуэ зиIэ шы (нарт хъыбархэм ущрохьэлIэ). ■ Уей, алъпу лIым 
и къуэпс, зи псэр Амыщ схуихъумэн, си къуэ закъуэ къэнари Сосрыкъуэ къегъэл. 
Нарт» [Адыгэбзэ псалъалъэ 1999: 24].

«Усэ къарукIэ бийр бгъэсу…» усэм:
Уи гузэвапIэр сэ сщIатэм,
Алъп къарэ жэрыр нэсшэнт. [КIыщокъуэ 2004: 61]

«ЖыIэт, мыпхуэдэу щхьэ сызэшрэ?..» усэм:
Зы увыIэпIэм емысами,
КъуэкIийм си алъпыр щалъэхъа. [КIыщокъуэ 2004: 77]

«Нарт уэрэд» усэм:
Си шыр алъп лъэпкъщи жэрыщэщ. [КIыщокъуэ 2004: 95]

Мы щапхъэхэри къыкIэлъыкIуэнухэри зэрыщыхьэтщи, «шы» концептыр 
къэзыгъэщI нэщэнэхэм (признак) ящыщу КIыщокъуэм и усэхэм нэхъыбэ дыдэрэ 
узыщрихьэлIэхэм ящыщщ шым и жагъэр къэзыгъэлъагъуэ «жэр» плъыфэцIэр:

«СыкIуэнт нэхъ псынщIэу» усэм:
Сэ куэдрэ, куэдрэ сигу къолъадэ
Шы жэр сытесу къэскIухьын... 

<…>
Си гъащIэ ябгэр щызухынум,
Шы жэр сытесу среух. [КIыщокъуэ 2004: 101]

«Бгыщхьэ» усэм:
Пэ къуаншэ бгъэжьхэм я тIысыпIэм
Шы къарэ жэрым сыдихауэ... [КIыщокъуэ 2004: 102]

«Таурыхъ» усэм:
Хуумыгъэгъуныр тхьэрыIуэу.
ЩIалэр шы жэрым мэшэсыр... [КIыщокъуэ 2004: 110]

«Жэр» псалъэри нэхъыбэрэ къызэрагъэсэбэпыр шым ехьэлIауэщ: «ЖЭР 
быстроногий / Хуабжьу жэ, фIыуэ жэ. Шым и жэрыр щIэмыкIмэ, уемыуэ. 
■ Жэр нэхърэ Iумахуэ. Псжь.» [Адыгэбзэ псалъалъэ 1999: 172]; «жэр прил. 
1. быстроногий; 2. в знач. сущ. хороший бегун» [Апажэ, КIуэкIуэ 2008: 112]. 
КIыщокъуэм и усыгъэм «псынщIэ» псалъэри шым ехьэлIауэ, «жэр»-м синоним 
хуэхъуу ущрохьэлIэ:

«Шыхулъагъуэ» усэм:
Сэ а шы псынщIэр згъуэтатэм,
Iус зыхуей псомкIи згъэнщIынт... [КIыщокъуэ 2004: 55]

КIыщокъуэ Алим и усыгъэм щызэфIэува «шы» концептым зы гъунэ е нэз гуэр 
къыхуэбгъуэтыныр Iэмал зимыIэщ, сыту жыпIэмэ абы и купщIэр къэзыгъэщI 
семантикэмрэ лъэпкъ зэхэщIыкIымрэ къепщIэкIа пкъыгъуэхэр бжыгъэншэщ. 
А пкъыгъуэхэр шым, хэхауэ къэбгъэлъагъуэмэ, адыгэшым ехьэлIа псалъэхэм 
къагъэщI гуп-гупурэ зэхэтщ (еплъ ищхьэкIэ къэтхьа графикэм). 

Псори къытхузэщIэмыкъуами, КIыщокъуэм и усыгъэм щызэфIэува «шы» 
концептыр къэзыгъэщIыр мыпхуэдэ пкъыгъуэхэмрэ (элемент) нэщэнэхэмрэщ 
(признак): 

– шы лъэпкъыгъуэхэр (алъп, шагъдий, пщIэгъуалэ: «Дахэр, мес, яхьри салъоIэ – /
ЛъыкIэ пщIэгъуалэр изоIэ» [КIыщокъуэ 2004: 95]);

– шым и плъыфэхэр (къарэ, шыгъуэ, щхъуантIэ (художественнэ образщ: «Псыр 
шы щхъуантIэм тесу мажэ…» [КIыщокъуэ 2004: 189]), шыгъуэ: «Къопсыхыр 
шыгъуэ зытесми Шабзалъэм шабзэ къырехыр» [КIыщокъуэ 1948: 426]);

– шым и ныбжьыр (нэбгъэф*: «Нэбгъэф сышэсти сэ фызышэ / «Шууей» 
жезгъыIэу сахэлъадэрт» [КIыщокъуэ 2004: 191]), 

– шы Iэпслъэпсхэр (лъэрыгъ, лъэрыгъыпс, уанэ, уанэ къуапэ, уанэгу, 
шыбгъэрыщIэ (еплъ. шыбгъэрыдзэ. «И шыбгъэрыщIэр налкъуту, / Уанэр 
зыкъутэр налмэсу…» [КIыщокъуэ 1948: 416]), шхуэмылакIэ: «Узот дыгъэпсыр 
шхуэмылакIэу / Сэ укъыспэплъэу ущымыт» [КIыщокъуэ 2004: 180], н.); 

– шым и Iэпкълъэпкъыр зэрызэхэт Iыхьэхэр (кIэбдз, соку, шыщхьэ), 
– шым ехьэлIа е кIэлъызэрахьэ хабзэхэр (дамыгъэтедзэ: «Шыбз гуартэ 

мылъкуу зугъуеями / Шы къэс дамыгъэр телъу плъагъурт» [КIыщокъуэ 2004: 205], 
шыгъажэ: «Шыгъажэ ящIрэ шы къатежмэ, / Ехъуапсэ фIэкIи цIыху мыфыгъуэт» 
[КIыщокъуэ 2004: 205], пыIэзэфIэхь: «Сэ куэдрэ, куэдрэ сигу къолъадэ / Шы 
жэр сытесу къэскIухьын, / Ди хэку губгъуэшхуэм сынилъадэу / Зэдэжэм пыIэр 
яфIэсхьын» [КIыщокъуэ 2004: 101]);

– шы зезыхуэ, зезыгъакIуэ, шым епха цIыхухэр (шыбзыхъуэ: «ГуфIэгъуэу 
шыбзыхъуэм тIу иIэщ: / Шы жэрхэм ар хэплъэм, игу мэфIыр» [КIыщокъуэ 2004: 
92], шу, шу гъусэ);

– шы гуп къызэрыкI псалъэхэр (шы (шыбз) гуартэ: «ЖьакIагъуэм шыбз 
гуартэр егъэхъур…» [КIыщокъуэ 2004: 92], «Шыбз гуартэ блахумэ, уежажьэу, / 
Къилъэтырт уи гур пIейтейуэ» [КIыщокъуэ 2004: 96], шыбэ: «Умейми, шыбэм 
уахэдэрт, Къунаным цIахуцIэу зебдзауэ» [КIыщокъуэ 2004: 96]);

– щIэжьей къыщIэхъуэн и IуэхукIэ зэрыщытыр (хакIуэ: «– Апхуэдэу ухахуэм, 
сипхъу дахэм / И пащхьэм уи хакIуэр щыгъалъэ…» [КIыщокъуэ 2004: 92], шыбз, 
алащэ: «И шыд гъунэгъум пхъэ къыщихькIэ / Алащэм и гумм иримыхь» [КIыщокъуэ 
2004: 202]); н.ку.

Ди къэхутэныгъэм кърикIуахэр къызэщIэпкъуэжмэ, къыхэгъэщыпхъэщ 
«шы» концептыр КIыщокъуэ Алим и усыгъэм имызакъуэу, и творчествэ псоми 
зэрыщытепщэр, езы усакIуэми адыгэ литературэм и «шу пашэ» цIэр хуэфащэ 
дыдэу зэрытеIукIар. ШыфIымрэ усэмрэ зэпэзылъыта («Уэрэд зыусым игу мыпыIэ, /
И усэр шыфIым пилъытауэ» [КIыщокъуэ 2004: 205]) усакIуэм и дэтхэнэ 
IэдакъэщIэкIми «шы» концептыр къэзыгъэщI пкъыгъуэхэмрэ нэщэнэхэмрэ 
* ИлъэситI ныбжьым ит шыщIэ.

ЛIуп Р.С. «Шы» концептыр КIыщокъуэ Алим и усыгъэм къызэрыхэщыр

пкърыгъэшыпсыхьащ. Сыт хуэдэ концептым и ухуэкIэми щынэхъыщхьэращи, 
КIыщокъуэм и усыгъэм щызэфIигъэува «шы» концептыр лъэпкъ гупсысэм 
щIэгъэкIащ, лъэпкъ зэхэщIыкIкIэ псыхьащ.

Ди къэхутэныгъэм кърикIуахэр КIыщокъуэ А. литературэм и мызакъуэу, бзэм 
и зыужьыныгъэми хэлъхьэныгъэ ин зэрыхуищIам и зы щыхьэту мэув.

ТегъэщIапIэ хъуа литературэр

1. Адыгэбзэ псалъалъэ: псалъэ 31000 нэблагъэ итщ. М.: Дигора, 1999. 852 н.
2. Апажэ М.Л., КIуэкIуэ Ж.Н. Адыгэ-урыс псалъалъэ: Псалъэ 27000-м нэблагъэ итщ / 

Филологие щIэныгъэхэмкIэ доктор БищIо Б.Ч. и редакцэкIэ. Налшык: Эльбрус 2008. 704 н.
3. Аскольдов С.А. Концепт и слово // Аскольдов С.А. Русская словесность. От теории 

словесности к структуре текста. Антология. М., 1997. С. 267–279.
4. Бижева З.Х. Адыгская языковая картина мира. Нальчик, 2000. 128 с.
5. Бижева З.Х. Адыгские культурные концепты (фрагменты языковой картины мира) // 

Мир культуры адыгов (проблемы эволюции и целостности) / сост. и научный ред. Р.А. Ханаху. 
Майкоп, 2002. С. 211–223. 

6. Бижева З.Х. Культурные концепты в кабардинском языке. Нальчик: КБГУ, 1997. 140 с.
7. Залевская А.А. Психолингвистический подход к проблеме концепта // 

Методологические проблемы когнитивной лингвистики. Воронеж, 2001. С. 36–44.
8. Карасик В.И. Антология концептов / под ред. В.И. Карасика, И.А. Стернина. Т. 1. 

Волгоград: Парадигма, 2005. 352 с. 
9. Карасик В.И. Культурные доминанты в языке // Языковая личность: культурные концепты. 

Волгоград-Архангельск: Перемена, 1996. С. 3–16.
10. Красавский Н.А. Эмоциональные концепты в немецких и русских лингвокультурах. 

Научный редактор: доктор филологических наук, профессор В.И. Карасик Волгоград: 
Перемена, 2001. 495 с.

11. Краткий словарь когнитивных терминов (КСКТ) / Кубрякова Е.С., Демьянков В.З., 
Панкрац Ю.Г., Лузина Л.Г. М.: Филологический факультет МГУ им. М.В. Ломоносова, 
1996. 245 с.

12. КIыщокъуэ А.П. Тхыгъэхэр томихым щызэхуэхьэсауэ: I том. Усэхэмрэ поэмэхэмрэ. 
Налшык: Эльбрус, 2004. 512 н.

13. КIыщокъуэ А.П. ЩIалэгъуэ щIыналъэ. Налшык: Къэбэрдей къэрал тхылъ тедзапIэ, 
1948.

14. Лихачев Д.С. Концептосфера русского языка // Лихачев Д.С. Очерки по философии 
художественного творчества. СПб.: Питер, 2005. С. 147–165.

15. Степанов Ю.С. Константы: Словарь русской культуры. Опыт исследования. М.: 
Школа «Языки русской культуры», 1997. 824 с. 

16. Степанов Ю.С. Константы: Словарь русской культуры: 3-е изд. М.: Академический 
проект, 2004. С. 42–67.

17. Токмакова М.Х. Концепт «псэ» в эмотивной лексике кабардино-черкесского 
языка // Филологические науки. Вопросы теории и практики. Тамбов: Грамота, 2016. № 4. 
Ч. 2. С. 165–167.

18. Унарокова Р.Б., Унарокова Г.Ш. Концепт «насып/счастье» в адыгейском языке // 
Вестник Адыгейского государственного университета. 2012. № 2. С. 244–247.

19. Цримова З.Р. Концепт «сердце» в языковой картине мира: на материале кабардинского, 
русского и английского языков. Дисс. … канд. филол. наук. Нальчик, 2003. 145 с.

20. Черкесова З.В. Семантическое пространство концепта «женщина» в различных 
лингвокультурах. Нальчик: Редакционно-издательский отдел ИГИ КБНЦ РАН, 2018. 160 с.

ОТРАЖЕНИЕ КОНЦЕПТА «ШЫ/КОНЬ (ЛОШАДЬ)»
В ПОЭЗИИ АЛИМА КЕШОКОВА

В настоящее время одним из наиболее интенсивно эволюционирующих перспективных 
направлений лингвистики является лингвокультурология. За последние несколько десятков 
лет ученые уделяют много внимания изучению концепта, который представляется главной 
ментальной единицей, формирующей и отражающей языковую картину мира того или 
иного этноса. На настоящий момент сформирована адыгская лингвоконцептология, 
включающая концепты, транслирующие менталитет, культурные и языковые ценности 
народа. Среди них концепт «шы», получивший широкое развитие в творчестве Алима 
Кешокова. Материалом для исследования послужили поэтические произведения, в 
которых концепт «шы» одновременно выступает в качестве художественного образа и 
национального символа. Главное внимание автора уделено изучению структуры концепта 
«шы», в частности, выявлению элементов, образующих его ядро и периферийную зону. 
Результаты исследования могут быть полезны лингвистам, изучающим кабардино-
черкесский язык (и другие национальные языки) с позиций лингвокультурологии.

Ключевые слова: концепт, линвгокультурология, конь, ядро, семантика, поэзия, 
художественный образ, символ.

REFLECTION OF THE CONCEPT «HORSE»
IN THE ALIM KESHOKOV’S POETRY

Tlupova Radima Sufyanovna, Graduate Student of the Institute of Philology of Kabardino-
Balkarian State University named after H.M. Berbekov, atlaskirovaradima@yandex.ru

Currently, one of the most intensively evolving promising areas of linguistics is 
linguoculturology. Over the past few decades, scientists have paid much attention to the study of 
the concept, which seems to be the main mental unit that forms and refl ects the linguistic picture 
of the world of one or another ethnic group. At the moment, Adyghe linguoconceptology has 
been formed, including concepts that translate the mentality, cultural and linguistic values   of the 
people. Among them is the concept of «shy», which was widely developed in the work of Alim 
Keshokov. The material for the study was poetry, in which the concept of «shy» simultaneously 
acts as an artistic image and national symbol. The main attention of the author is paid to the 
study of the structure of the «shy» concept, in particular, to the identifi cation of the elements that 
form its core and peripheral zone. The results of the study may be useful to linguists studying 
the Kabardino-Circassian language (and other national languages) from the standpoint of 
linguocultural studies.

Keywords: concept, linguoculturology, horse, core, semantics, poetry, artistic image, 
symbol.

